Фикер алышырга чакырам

У й л а р ы м   х ә з и н ә с е .
Үз-үзегез турында фикерегезне үзгәртегез,

һәм Сез язмышыгызны үзгәртерсез!..
Хакыйкатьнең яше юк, ул вакытка бәйле түгел һәм үзгәрми. Күпләр фикеренчә, кешенең уйлары аның аңында туа һәм саклана. Ә чынында исә, уйларыбыз белән тыгыз бәйләнеп үрелсәк тә, без аларны билгеле бер мизгел өчен генә саклыйбыз.Шул мизгел тугач, без уйларыбызны үзебездән “ычкындырабыз” да аларның чынга ашуын көтә башлыйбыз. “Иң җитез нәрсә – уй”, ”Уйлаганың – алдыңа килә”, диләр. Моны беребез дә инкарь итми. Тормышыбызда пәйда булган һәрбер күренешнең – безнең күзаллавыбыз аша ихтыяр көчен кулланып барлыкка китерелгән мизгелнең –  бары тик аның турындагы уйларыбызның чагылышы икәнен дә аңлыйбыз. Тормышыбыз мизгелләрдән тора, ә яшәешебез – шул мизгелләргә хәзерлек кенә!  Ә хакыйкать шунда: уйларыбыз, рухи энергия белән баетылып, бар кешелек дөньясы өчен гомуми һәм универсал булган Бөек Акыл Көченә юллана. Монда инде безнең ихтыяр көчебез “көчсез”, ул уйларыбызга тәэсир итә алмый. Моны безнең өчен Югары Көч башкара.
Бу хакыйкатьне, мин генә түгел, бик күпләр куллана. Алар уйларының чынга ашуына шушы Бөек Акыл Көче белән ирешәләр: үзләренең тормышларындагы үзгәрешләрне аң-асты (подсознание) аша, уйлар ярдәмендә Башкаручы Көчне “эшкә җигеп”, китереп чыгара алалар. Моның шулай булуына төшенгән кешеләр үзләренең уңышсыз килеп чыккан эшләрендә башкаларны гаепләмиләр – аларның уйларына беркемнең дә кысылышы юк. Һәркемнең эш турындагы уе (яхшысы да, яманы да!) – бары тик аның үзаңында туа. Ә шул эшләрнең килеп чыгу-чыкмавы һәрберебезнең Башкаручы Көчкә ничек ышануыбыздан тора! Шикләнүләребез, куркуларыбыз уңышсызлыкка илтә, ә ышанычыбыз һәм эчке хуплавыбыз уңыш китерә. Күрүегезчә, бу бик гади һәм аңлаешлы!..
(дәвамы бар)
Әнис Султанов.

Кеше эчке дөньясына үзе хуҗа. Ул андагы процесслар белән үзенең акыл көче ярдәмендә идарә итә, шул дөньяга үзгәрешләрне бары тик ул үзе генә кертә ала! Уйларының активлыгы аның дөньясына төрле вакыйгалар алып килә, төрле җисемнәр алып керә. Ләкин Кеше боларның асылына төшенә алмый, чөнки Хакыйкать вакыт белән дә, ара белән дә үлчәнелми, ул – аерым билгеләре булмаган бер нәрсә...

Һәрберебез үз тормышында булган бик күп вакыйгаларны шушы процесслар белән бәйләп карый ала. Менә, мәсәлән, сез бер эшегезнең ахырын күз алдыгызга китердегез, ди. Уегыз белән сез аны башкарып чыккан эшләр рәтенә кертеп куясыз, ә калганын сезнең өчен Бөек Акыл Көче эшли: ул сезне бу эшнең азагына алып барып җиткерә. Эшегезне уңай килеп чыгар дип уйлаган булсагыз, бар да яхшы булып бетә, ә азагын начар итеп күзаллаган булсагыз – һичшиксез, начар булып барып чыгачак! 
Зур керемнәр турында хыялланган эшкуарлар беркайчан да кире уйларны башларында йөртми, уңышсызлык – алар өчен ят нәрсә, эчке тоемлау белән алар һәрвакыт уңышны гына “күрәләр”. Уй-фикерләрен чынга ашыруда алар бернинди дә көч куймыйлар, бәлки аларны (уйларны) үзләреннән “ычкындыралар” гына, ә инде шул уйларына җавапны алар, Бөек Акыл Көченең кодрәте рәвешендә, хакыйкать буларак кабул итеп алалар. Ягъни,нәрсә турында уйласалар – шул, эшләнгән эш (хакыйкать) булып, кире үзләренә кайта.
(дәвамы бар)
Әнис Султанов.
